KONSTITUZIO-AUZITEGIAK NEKAZARITZAREN ARLOKO ESKUMENEN BANAKETAZ EZARRITAKO DOKTRINA

Konstituzio-auzitegiaren 80/1985 epaia


Arlo honetan, landareei eragiten dieten izurrite eta eragile kaltegarriei aurre egiteko neurriak sartzen dira .

Konstituzio-auzitegiaren 95/1986 epaia


Ekonomia-jardueraren beste sektore batzuetan gertatzen den legez, Konstituzio-auzitegiak dio Estatuak baduela ahalmena autonomia-erkidegoaren eskumeneko hainbat arlotan esku-hartzeko, beste eskumen-titulu batzuetatik abiatuta. Esate baterako, “ekonomia-jarduera antolatzea” izeneko eskumenaz baliatuz (149.1.13), Estatuak diru-laguntzetarako eta maileguetarako araubide bat ezar dezake, familien nekazaritza-ustiapenak babesteko eta gazteek ustiapen horien jabetza eskuratu ahal izateko dirulaguntza eta maileguetarako.

Konstituzio-auzitegiaren 144/1985 epaia


Estatuak nekazaritzaren arloan eman ditzakeen zenbait onura (kalte-ordainak, laguntza teknikoa, dirulaguntzak, kredituak eta zerga-salbuespenak) aplikatzeko orduan, Estatuaren erakunde zentralek, ekonomia-plangintza koordinatzeko arloari helduta, mendi-nekazaritzako guneak izendatzeko adierazpenak onar ditzakete.

Konstituzio-auzitegiaren  45/2001 epaia: (esne-kuota)
· Europako Erkidegoetako araudia betearazteaz: “Konstituzio-auzitegi honek argi eta garbi bereizten ditu betearazpena bera eta betebeharren («ius comunitarias») betearazpenaren bermea. 
Horren inguruan, honako hau adierazi du: «Europako Erkidegoetako zuzenbidea betearaztea dena delako gai horretan eskumena duenari dagokio...ez baitago Europako Erkidegoetako zuzenbidea betearazteko berariazko eskumenik» (Konstituzio-auzitegiaren 236/1991 epaia, abenduaren 12koa, 9. OJ), «nahiz eta Espainiako Konstituzioaren 93. artikuluak ezinbestean eman behar dizkion Estatuko gobernuari berme-eginkizun hori betetzeko behar dituen tresnak (Konstituzio-auzitegiaren 252/1988 epaia, 2. OJ), eta, hala, erantzukizun-klausula delakoa eratzen da zenbait ahalen bitartez, eta, ahal horien bidez, Estatuak konpromiso horiek gauzatzeko modua izango du» (Konstituzio-auzitegiaren 80/1983 epaia, martxoaren 8koa, 3. OJ). 
Eskumenak elkarren gainera pilatzea gertatzen bada, berme-eginkizun horrek «erakunde bakoitzak bereak dituen eskumenen erabilera artikulatzeko betebeharra» ezartzen du, halako moldez non «inoren eskumen-esparrua zapaldu gabe, Konstituzioak eta Estatutuek esleitzen dizkieten eginkizunei ez zaien oztoporik jartzen eta administratuen gain behar ez den zamarik ezartzen» (Konstituzio-auzitegiaren 252/1988 epaia, 2. OJ). Horrek, ordea, «ez du esan nahi EKren 93. artikuluan xedatutakoak, berez eta besterik gabe, Estatuaren aldeko eskumen-titulu beregain bat ezartzen duenik», eta horrek autonomia-erkidegoak ukan dezakeen eskumena bazter edo ordezka dezakeenik (Konstituzio-auzitegiaren 80/1993 epaia, 3. OJ), ez nazioaren interes goren usteko batengatik, ez eraginkortasunaren igurikipen jakin bat aldezteagatik, ez eta, azken batean, baliagarritasun- edo komenigarritasun-arrazoi huts baten alde egiteagatik ere.

· Estatuaren eskumen-titulua, EKren 149.1.13. artikulutik eratorria.
· Baldin eta autonomia-erkidegoaren eskumen berariazko bat (abeltzaintzaren arlokoa) eta Estatuaren eskumen orokor bat (ekonomia antolatzearen arlokoa) elkarren gainera pilatzen badira, autonomia-erkidegoaren eskumenak izango du lehentasuna, ekonomia-jarduera erabatekoari zuzenki eta nabarmenki eragiten ez dionean, zeren eta, bestela, haren edukia hustuta geratuko bailitzateke.
· Esne-ekoizle bakoitzari kuota jakin bat izendatzeko azken erabakia hartzeko ahalmena aitortzen die epaiak autonomia-erkidegoei, kuota hori autonomia-erkidego bakoitzari egokitu zaion gehienezko kopuru baten barruan izendatzekoa, alegia. Esne-kuota horiek lurraldean zehar banatu behar direnez gero, eta erabat zehaztutako prozedura bat ezarrita dagoenez gero, ez du funtsik kuotak esleitzeko azken erabaki hori Estatuak hartu behar izatea. Horrela bada, Estatuak ekonomia-jardueraren plangintza erabatekoa egiteko duen eskumenak ezin ditzake ezaba autonomia-erkidegoek abeltzaintzaren arloan dituzten berariazko eskumenak.

· Estatu-erreserbari dagozkion kopuruak esleitzeaz den bezainbatean, ordea, uste du bidezkoa dela erabakia zentralizatua izatea; izan ere, erreserba horri esker bi gauza bermatzen dira: alde batetik, banaka esleitutako kopuruen baturaren emaitza Espainiako Estatuari esleitutako erabateko kopuruari egokitzea, eta, bestetik, erreklamazioei aurre egiteko bidea ematen du, bai eta sektorea politika ekonomikoaren erabateko irizpideen arabera berrantolatzeko modua ere.

Konstituzio-auzitegiaren 128/1999 epaia: nekazaritzarako dirulaguntzak
· Epai honek Konstituzio-auzitegiaren 13/1992 epaian dirulaguntzei buruz azaldutako doktrina orokorra gogorarazten du laburki.

· «Ez dago dirulaguntzen gaineko eskumen berezirik Estatuak finantzen arloan duen ahalmenaren ondorioz, eta, beraz, “Estatuak gasturako duen ahalmena ezin da gauzatu ez eta erabili ere eskumen-banaketako sistematik at».

· «Estatuak badu bere aurrekontu orokorretan sustapenerako dirulaguntzak izendatzea, eta zertarako erabili behar diren zehaztea eta esleitzeko zer baldintza bete behar diren arautzea; baina, beti ere, bere eskumen orokorrak, –oinarrizko nahiz koordinaziokoak– uzten dion mugara arte egin dezake hori, eta autonomia-erkidegoei tarte bat utzi behar die, dirulaguntzen erabilera edo zertarakoa xeheago ezartzeko, edo, behintzat, dirulaguntzak esleitzeko baldintzen araubidea eta tramitazioa garatu eta osatzeko».

· «Gainera, funts horien kudeaketa autonomia-erkidegoei dagokie, eta, hortaz, oro har, ezin dira Estatuaren Administrazioaren organo baten edo haren organo ararteko baten esku utzi.»
· «Aurrekontu-partida horiek Estatuaren aurrekontu orokorretan bertan banatu behar dira lurraldeka, baldin eta halakorik egin ahal bada. Eta ezin bada, lurraldekako banaketa hori aurrekontuak onartu eta berehala egin behar da, funts horiek banatzeko irizpide objektiboak ezartzen dituzten arauen bitartez, edo lankidetza-hitzarmenen bitartez, konstituzio-printzipioen eta eskumenak banatzeko antolamenduaren arabera.»
· Printzipio nagusi horiek ez dute aldaketarik jasango nahiz eta diru-laguntzen iturria Europako Erkidegoetako finantzaketa izan.

· Estatuak, EKren 149.1.13 artikuluko eskumenari helduta, Europako Erkidegoetako Erregelamendu batek dakarren ekintza erkidearen programazio orokorra egin dezake Espainia osorako. Izan ere, Estatuak, eskumen horren bitartez, estatu-arauak eman ditzake sektore jakin bat antolatzeko gida-lerro eta irizpide nagusiak ezartze aldera, bai eta ekintza eta neurri zehatzak ezarri ere, sektore bakoitzaren antolaketaren helburuak iriste aldera (123/1994 KAE). Era berean, 149.1.13 artikuluko eskumen horrek aukera ematen dio Estatuari, printzipio nagusiak eta ekintza zehatzak ezartzeko ez ezik, Europako Erkidegoetako Erregelamenduak garatzeko ere. Arrazoibide horri jarraituz, Konstituzio-auzitegiak onartzen du Estatuak mugak ezar ditzakeela programazio orokor horretarako egin beharreko finantza-ekarpenetan.
· Orobat, artikulu horren babesean, Estatuak badu nekazaritzako egituren hobekuntzaren inguruko araudi bat ezartzea, Estatuak eta autonomia-erkidegoek elkarrekin egin beharreko finantzaketa ere aurreikusiko duena. Nolanahi ere, Estatuak eta autonomia-erkidegoek elkarrekin egin beharreko finantzaketa hori arau jakin batzuen pean dago, autonomia-erkidegoen finantza-autonomia eta eskumenak errespetatu egingo direla bermatze aldera. Hona hemen arau horiek:
a) Egiturazko helburuak finantzatzeko Estatuaren aurrekontu-partidak lurraldeka banatu behar dira, baldin eta halakorik egin ahal bada, alegia, autonomia-erkidegoen arabera, eta irizpide objektiboen arabera, helburuak zein diren kontuan hartuta.
b) Autonomia-erkidegoaren finantza-ekarpena borondatezkoa izango da: autonomia-erkidegoek ez dute finantza-ekarpen osagarriak egiteko betebeharrik. Estatuaren programa finantzatzen laguntzeko edo ez laguntzeko autonomia-erkidegoek egin dezaketen aukera horrek ez dio eragiten Estatuen funtsetatik nahitaez dagokien zatia hartzeko eskubideari, laguntza-lerro bakoitzean edo Estatuak finantzatzen duen modalitate tekniko bakoitzean dagokien zati hori hartzeko eskubideari, alegia.


Gasteizen, 2007ko urriaren 31n.
OHARRA: Dokumentu hau lantzen ari gara oraindik. Ez du jasotzen Konstituzio-auzitegiak nekazaritza arloko eskumenen banaketari buruz emandako doktrina osoa, hemen aipatutako epaietan jasotakoa baizik ez.[image: image1.png]

